
SANOAT TARMOQLARIDA 
INVESTITSIYALARDAN SAMARALI 
FOYDALANISH YO‘LLARINI EKONOMETRIK 
MODELLASHTIRISH (SURXONDARYO VILOYATI 
MISOLIDA)

Choriyev Tolib A’zamovich 
Termiz davlat universiteti  tayanch doktoranti 

Annotatsiya 
Ushbu maqolada Surxondaryo viloyati sanoat tarmoqlarida investitsiyalardan samarali foydalanish masalasi 

ekonometrik modellashtirish usullari yordamida tahlil qilingan. Tadqiqot davomida 2010–2023-yillarga oid 
statistik ma’lumotlar asosida ko‘p o‘zgaruvchili regressiya modeli, Granger sabab-oqibat testi va kointegratsiya 
tahlili qo‘llanilgan. Olingan natijalar shuni ko‘rsatadiki, viloyat sanoatiga yo‘naltirilgan har 1 mlrd so‘mlik 
investitsiya viloyat yalpi hududiy mahsulotini o‘rtacha 2,34 mlrd so‘mga oshirish salohiyatiga ega. Tadqiqot 
natijalari asosida investitsiya mablag‘larini eng yuqori iqtisodiy samaradorlik ta’minlaydigan tarmoqlarga 
yo‘naltirish bo‘yicha ilmiy asoslangan tavsiyalar ishlab chiqilgan.

Kalit so‘zlar: investitsiya samaradorligi, ekonometrik modellashtirish, sanoat tarmoqlari, Surxondaryo 
viloyati, regressiya tahlili, kapital qo‘yilmalar, ishlab chiqarish hajmi.

Abstract 
In this article, the issue of the effective use of investments in the industrial sectors of the Surkhandarya 

region is analyzed using econometric modeling methods. During the research, a multivariate regression model, 
Granger causality test, and cointegration analysis were applied based on statistical data covering the years 
2010–2023. The obtained results show that every 1 billion UZS of investment directed to the region’s industry 
has the potential to increase the gross regional product by an average of 2.34 billion UZS. Based on the 
research results, scientifically grounded recommendations have been developed on directing investment funds 
to the sectors that provide the highest economic efficiency.

Keywords: investment efficiency, econometric modeling, industrial sectors, Surkhandarya region, 
regression analysis, capital investments, production volume.

Аннотация 
В данной статье с помощью методов эконометрического моделирования анализируется вопрос 

эффективного использования инвестиций в отраслях промышленности Сурхандарьинской области. 
В ходе исследования на основе статистических данных за 2010–2023 годы были применены модель 
многомерной регрессии, тест причинности Грейнджера и коинтеграционный анализ. Полученные 
результаты показывают, что каждый 1 млрд сумов инвестиций, направленных в промышленность региона, 
имеет потенциал для увеличения валового регионального продукта в среднем на 2,34 млрд сумов. На 
основе результатов исследования разработаны научно обоснованные рекомендации по направлению 
инвестиционных средств в отрасли, обеспечивающие наибольшую экономическую эффективность.

Ключевые слова: эффективность инвестиций, эконометрическое моделирование, отрасли 
промышленности, Сурхандарьинская область, регрессионный анализ, капитальные вложения, объем 
производства.

K I R I S H
O‘zbekiston Respublikasida amalga oshirilayotgan iqtisodiy islohotlar doirasida mintaqaviy rivojlanishni 

ta’minlash va investitsiya muhitini yaxshilash davlat siyosatining ustuvor yo‘nalishlaridan biriga aylandi. 
Surxondaryo viloyati — respublika janubida joylashgan va tabiiy resurslar, ayniqsa gaz-kimyo, neft-kimyo va 
rangli metallurgiya sohasida katta salohiyatga ega bo‘lgan hududdir.

Shuningdek, investitsiyalar hajmining muttasil o‘sishi o‘z navbatida iqtisodiy samaradorlikni yanada oshirish 
uchun yangi imkoniyatlar eshigini ochib bermoqda. Mablag‘larning tarmoqlararo maqsadli taqsimlanishini 
ta’minlash, investitsiya loyihalarini tanlash mezonlarini takomillashtirish va ulardan foydalanish samaradorligini 
izchil yuksaltirish masalalari kelgusidagi rivojlanishning muhim omili bo‘lib xizmat qiladi. Shu bois, sanoat 
tarmoqlarida investitsiyalardan foydalanish samaradorligini ekonometrik modellar yordamida baholash va 
bashorat qilish muhim ahamiyat kasb etadi.

Ushbu tadqiqotning maqsadi — Surxondaryo viloyati sanoat tarmoqlarida investitsiyalar samaradorligini 
iqtisodiy-matematik metodlar asosida o‘lchash, yangi o‘sish nuqtalarini kashf etish hamda iqtisodiy rivojlanish 
uchun amaliy tavsiyalar ishlab chiqishdan iborat.

Tadqiqotning ilmiy yangiligi shundan iboratki, birinchi marta viloyat miqyosida investitsiya samaradorligini 
tarmoqlar kesimida baholovchi integral ekonometrik model yaratilgan va uning asosida investitsiyalarni 
optimallashtirish bo‘yicha miqdoriy tavsiyalar berilgan.

M A V Z U G A  O I D  A D A B I Y O T L A R  S H A R H I
Investitsiya samaradorligini baholash masalasi xorijiy va mahalliy iqtisodchilar tomonidan keng o‘rganilgan. 

Solow (1956) ning iqtisodiy o‘sish modeli investitsiyalar va mehnat unumdorligi o‘rtasidagi bog‘liqlikni birinchi 
marta formal tarzda tavsiflagan bo‘lsa, keyingi tadqiqotlarda ushbu model yanada takomillashtirildi.

Romer (1990) va Lucas (1988) tomonidan ishlab chiqilgan endogen o‘sish nazariyasi inson kapitali va 
texnologik innovatsiyalar investitsiya samaradorligiga qanday ta’sir qilishini ko‘rsatdi. Mintaqaviy darajada 
investitsiya samaradorligini baholashda Engle-Granger va Johansen kointegratsiya testlari keng qo‘llanilmoqda 
(Engle, Granger, 1987).

O‘zbekiston iqtisodiyotiga oid tadqiqotlarda Yusupov va boshq. (2021) Farg‘ona vodiysi mintaqasi misolida 
investitsiya-mahsulot nisbatini tahlil qilgan. Xolmatov (2022) esa O‘zbekiston janubiy mintaqalari uchun ARDL 
modelidan foydalanib, investitsiyalarning uzoq va qisqa muddatli ta’sirini ajratib ko‘rsatgan.

T A D Q I Q O T  M E T O D O L O G I YA S I
Ushbu tadqiqotni amalga oshirishda belgilangan maqsadlarga erishish va iqtisodiy jarayonlarni chuqur tahlil 

qilish uchun bir qator zamonaviy ekonometrik hamda statistik metodologik yondashuvlardan keng foydalanildi. 
Xususan, o‘zgaruvchilar o‘rtasidagi o‘zaro bog‘liqliklarni miqdoriy baholash maqsadida ko‘p o‘zgaruvchili 
regressiya tahlili, ya’ni Oddiy eng kichik kvadratlar (OLS) usuli qo‘llanildi. Shuningdek, amaliyotda investitsiyalar 
hajmining sanoat mahsulotlari ishlab chiqarish o‘sishiga sabab bo‘lishi yoki aksincha holatni aniq isbotlash 
uchun Granger sabab-oqibat testidan foydalanildi. Iqtisodiy ko‘rsatkichlar o‘rtasidagi uzoq muddatli barqaror 
muvozanat aloqalarini aniqlash vazifasi esa Johansen kointegratsiya testi yordamida amalga oshirildi. Bundan 
tashqari, tadqiqot davomida vaqt qatorlarini tahlil qilish jarayonida ARIMA hamda VAR modellaridan, tarmoqlar 
bo‘yicha o‘ziga xos iqtisodiy xususiyatlarni inobatga olish maqsadida esa panel ma’lumotlar tahlilining sabit 
ta’sirlar modelidan samarali foydalanildi.

Tadqiqotning empirik bazasini shakllantirishda 2010–2023-yillarni o‘z ichiga olgan qator ishonchli 
ma’lumotlar manbalariga murojaat qilindi. Bular qatoridan O‘zbekiston Respublikasi Statistika agentligining 
rasmiy ma’lumotlar bazasi, Surxondaryo viloyat hokimligining hududiy iqtisodiy statistika hisobotlari, shuningdek, 
O‘zbekiston Respublikasi Markaziy bankining viloyat hududi bo‘yicha ajratilgan investitsiya kreditlariga oid 
statistik ko‘rsatkichlari hamda Jahon bankining O‘zbekiston Respublikasiga doir xalqaro ma’lumotlar bazasi 
o‘rin olgan.

Ekonometrik modellashtirish jarayonida tahlil qilinadigan asosiy o‘zgaruvchilar tizimi sifatida quyidagi 
ko‘rsatkichlar tanlab olindi:

•	  — sanoat mahsulotlari ishlab chiqarishning umumiy hajmi (milliard so‘m hisobida);
•	  — sanoat tarmoqlariga yo‘naltirilgan kapital qo‘yilmalar miqdori (milliard so‘m hisobida);
•	  — mazkur tarmoqlarda band bo‘lgan ishchi-xodimlar soni (ming kishi hisobida);
•	  — ishlab chiqarishdagi umumiy omil samaradorligi indeksi;
•	  — mintaqadagi infratuzilma rivojlanish indeksi;
•	  — sanoat korxonalarining innovatsion faolligi ko‘rsatkichi.

Mazkur kompleks ma’lumotlar va o‘zgaruvchilar tizimi hudud sanoatida investitsiyalardan foydalanish 
samaradorligini har tomonlama, ishonchli va ilmiy asoslangan holda baholash imkonini beradi.

T A H L I L  V A  N A T I J A L A R
1-jadval. 

Surxondaryo viloyati sanoat tarmoqlaridagi investitsiyalar hajmi (2015–2023)

Yil Jami (mlrd 
so‘m)

Gaz-kimyo 
(%) Metallurgiya (%) Qurilish mat. (%) Oziq-ovqat 

(%) Boshqa (%)

2015 487,3 38,2 22,1 15,4 12,8 11,5
2016 534,8 37,8 23,4 16,1 11,9 10,8
2017 612,4 39,1 21,7 17,2 12,3 9,7
2018 748,9 41,3 20,8 18,5 11,7 7,7
2019 923,6 43,7 19,2 19,8 10,6 6,7
2020 876,2 40,1 21,4 20,3 11,2 7,0
2021 1124,7 44,8 20,1 17,9 10,4 6,8
2022 1387,3 46,2 19,3 16,8 10,1 7,6
2023 1642,5 47,5 18,7 16,2 10,5 7,1

Manba: O‘zbekiston Respublikasi Statistika agentligi ma’lumotlari asosida muallif hisob-kitoblari

Jadvaldan ko‘rinib turibdiki, 2015–2023-yillar davomida viloyat sanoatiga yo‘naltirilgan investitsiyalar hajmi 
487,3 mlrd so‘mdan 1642,5 mlrd so‘mga oshgan, ya’ni 3,4 barobarga ortgan. Ayniqsa gaz-kimyo sanoatining 
ulushi 38,2%dan 47,5%ga oshishi kuzatilmoqda.

Asosiy regressiya modeli
Investitsiyalar va sanoat mahsuloti ishlab chiqarish o‘rtasidagi bog‘liqlikni aniqlash uchun quyidagi log-

chiziqli regressiya modeli qo‘llanildi:

ln(Yt) = β₀ + β₁·ln(It) + β₂·ln(Lt) + β₃·TFPt + β₄·INFRAt + β₅·INNOVt + εt

Bu yerda: Yt — t davridagi sanoat mahsuloti hajmi; It — t davridagi sanoatga yo‘naltirilgan investitsiyalar; 
Lt — t davridagi band bo‘lgan ishchilar soni; TFPt — umumiy omil samaradorligi; INFRAt — infratuzilma 
rivojlanishi; INNOVt — innovatsiya faolligi; εt — tasodifiy xato hadi; β₀...β₅ — regressiya koeffitsientlari.

OLS regressiya natijalari
2-jadval

Regressiya tahlili natijalari (bog‘liq o‘zgaruvchi: ln(Sanoat mahsuloti))

O‘zgaruvchi Koeffitsient Standart xato t-statistika p-qiymat

ln(Investitsiyalar) 0,742*** 0,0381 19,47 0,000
ln(Ishchi kuchi) 0,318*** 0,0524 6,07 0,000

TFP indeksi 0,214*** 0,0412 5,19 0,001

Infratuzilma indeksi 0,187** 0,0631 2,96 0,012

Innovatsiya faolligi 0,094* 0,0487 1,93 0,048

Konstanta (β₀) 2,341*** 0,2814 8,32 0,000

Izoh: *** — 1%, ** — 5%, * — 10% ahamiyatlilik darajasida statistik muhim
R² = 0,9324;  Tuzatilgan R² = 0,9187;  F-statistika = 68,24 (p < 0,001);  n = 13 yillik kuzatuv

Natijalar shuni ko‘rsatadiki, investitsiyalar 1% ga oshganda sanoat mahsuloti hajmi 0,742% ga ortishi 
kuzatiladi. Bu iqtisodiy jihatdan juda muhim, chunki multiplikativ ta’sir mavjudligini tasdiqlaydi. Shuningdek, 
ishchi kuchi va umumiy omil samaradorligi ham sanoat rivojlanishiga sezilarli ijobiy ta’sir ko‘rsatadi.

Granger sabab-oqibat testi natijalari
Investitsiyalar va ishlab chiqarish o‘rtasidagi vaqtinchalik sabab-oqibat aloqasini aniqlash maqsadida 

Granger testi o‘tkazildi. 2 kechikish (lag) bilan o‘tkazilgan test natijalari quyidagicha:

3-jadval. 
Investitsiyalar va sanoat mahsuloti hajmi o‘rtasidagi Granger sabab-oqibat testi natijalari.

Gipoteza F-statistika p-qiymat Xulosa

Investitsiyalar mahsulotga sabab bo‘lmaydi 
(H₀) 7,842 0,003 H₀ RAD etiladi

Mahsulot investitsiyalarga sabab bo‘lmaydi 
(H₀) 2,134 0,147 H₀ qabul qilinadi

Manba: Muallif hisob-kitoblari (EViews 12 dasturi)

Granger testi natijalari bir tomonlama sabab-oqibat aloqasini tasdiqladi: investitsiyalar sanoat mahsuloti 
hajmiga sabab bo‘ladi (p = 0,003), ammo teskari yo‘nalish statistik ahamiyatli emas (p = 0,147). Bu investitsiya 
siyosatining sanoat rivojlanishini bevosita boshqarish imkonini beradi, degan xulosaga olib keladi.

Kointegratsiya tahlili
Johansen kointegratsiya testi natijalari investitsiyalar va sanoat mahsuloti o‘rtasida uzoq muddatli barqaror 

munosabat mavjudligini tasdiqladi (iz statistikasi = 38,74, 5% darajada kritik qiymat = 15,41, p < 0,01). Bu 
shuni anglatadiki, qisqa muddatda farqlar bo‘lsa-da, uzun muddatda ular birgalikda harakatlanadi va ushbu 
munosabatdan uzoqlashish korreksiya mexanizmi orqali bartaraf etiladi.

Xata korreksiya modeli (ECM) koeffitsiyenti -0,412 ga teng bo‘lib, bu har davr uchun muvozanatdan 
og‘ishmaning 41,2% i keyingi davrda tuzatilishini bildiradi. Boshqacha aytganda, sanoat tizimi investitsiya 
zarbalari va tashqi shoklar ta’siriga nisbatan barqaror va o‘z-o‘zini tiklash xususiyatiga ega.

Investitsiyalarning tarmoqlar bo‘yicha multiplikativ ta’siri
Har bir tarmoq uchun alohida regressiya modeli qurildi va investitsiya multiplikatori hisoblandi. Investitsiya 

multiplikatori — har 1 so‘m investitsiya sarflash natijasida sanoat mahsuloti qanchaga oshishi koeffitsiyentidir:

4-jadval. 
Sanoat tarmoqlari bo‘yicha investitsiya multiplikatori va samaradorlik ko‘rsatkichlari.

Sanoat tarmog‘i Multiplikator R² Samaradorlik 
darajasi Ustuvorlik o‘rni

Gaz-kimyo sanoati 2,87 0,946 Juda yuqori 1
Neft qayta ishlash 2,54 0,931 Yuqori 2
Rangli metallurgiya 2,34 0,918 Yuqori 3

Qurilish materiallari 1,98 0,874 O‘rtacha-yuqori 4

Oziq-ovqat sanoati 1,72 0,842 O‘rtacha 5
Elektr energetikasi 1,63 0,826 O‘rtacha 6

Yengil sanoat 1,41 0,794 Past-o‘rtacha 7

Manba: Muallif hisob-kitoblari

Tahlil natijalari ko‘rsatdiki, gaz-kimyo sanoati eng yuqori investitsiya multiplikatoriga (2,87) ega bo‘lib, bu 
tarmoqda investitsiya samaradorligi boshqalariga nisbatan sezilarli darajada yuqori. Har 1 mlrd so‘m sarmoya 
gaz-kimyo sanoatida 2,87 mlrd so‘m qiymatli mahsulot ishlab chiqarilishiga olib keladi.

Investitsiyalar va bandlik o‘rtasidagi bog‘liqlik
Panel ma’lumotlar tahlili sabit ta’sirlar modeli asosida o‘tkazildi. Natijalar shuni ko‘rsatdiki, sanoatga 

yo‘naltirilgan 10 mlrd so‘mlik investitsiya 1 yil ichida o‘rtacha 487 ta yangi ish o‘rnini yaratadi. Biroq bu ko‘rsatkich 
tarmoqlar bo‘yicha sezilarli tafovutga ega: gaz-kimyo sanoatida kapital sig‘imi yuqori bo‘lgani sababli har 10 
mlrd so‘mga 214 ta ish o‘rni yaratilsa, oziq-ovqat sanoatida bu ko‘rsatkich 863 taga etadi.

Istiqboldagi rivojlanish va takomillashtirish imkoniyatlari tahlili

Ekonometrik tahlil va mavjud statistik ma’lumotlar asosida Surxondaryo viloyati sanoatida investitsiyalardan 
samarali foydalanishni yanada takomillashtirish bo‘yicha bir qator istiqbolli yo‘nalishlar va rivojlanish nuqtalari 
aniqlandi:

Investitsiyalarni tarmoqlararo taqsimlashda diversifikatsiya imkoniyatlarining kengligi. Hozirgi kunda gaz-
kimyo va neft-kimyo tarmoqlariga jami investitsiyalarning 47 foizdan ko‘prog‘i muvaffaqiyatli yo‘naltirilgan bo‘lib, 
kelgusida qishloq xo‘jaligini qayta ishlash kabi ulkan iqtisodiy salohiyatga ega bo‘lgan istiqbolli tarmoqlarni ham 
xuddi shunday keng ko‘lamda va jadal moliyalashtirish imkoniyatlari yuzaga kelmoqda.

Investitsiya loyihalarining daromadlilik darajasini xalqaro standartlarga yetkazish salohiyati. Hisoblangan 
ichki daromadlilik ko‘rsatkichi (IRR) amaldagi loyihalarda barqaror ravishda 12–15 foiz atrofida ta’minlanmoqda, 
bu esa kelgusida mazkur ko‘rsatkichni xalqaro standartlarga (18–22 foiz) tenglashtirish hamda kapital bozoridan 
jalb qilinayotgan mablag‘lar samaradorligini yanada yuksaltirish uchun mustahkam iqtisodiy zamin yaratadi.

Texnologik modernizatsiya va uskunalar parkini yangilash jarayonlarining faollashuvi. Sanoat korxonalarida 
asbob-uskunalar va texnologiyalarni muntazam yangilab borish kabi ijobiy ehtiyoj mavjud bo‘lib, bu o‘z 
navbatida investitsiyalarning sezilarli qismini zamonaviy asosiy fondlarni shakllantirishga hamda innovatsion 
va zamonaviy ishlab chiqarishni jadal rivojlantirishga muvaffaqiyatli yo‘naltirish imkonini bermoqda.

Innovatsion faollikni yanada oshirish va maqsadli rag‘batlantirish salohiyati. Olib borilgan tahlil natijalari 
shuni ko‘rsatdiki, viloyat sanoat korxonalarining ma’lum bir qismi (8,3 foizi) ilmiy-tadqiqot va tajriba-konstruktorlik 
ishlariga o‘z mablag‘larini qaratmoqda. Ushbu muhim ko‘rsatkichni kelgusida respublika darajasidagi o‘rtacha 
ko‘rsatkichlardan (11,7 foizdan) ham yuqori bosqichga ko‘tarish uchun hududda barcha zarur shart-sharoitlar 
va intellektual salohiyat to‘liq mavjud.

Logistika infratuzilmasini izchil takomillashtirish va transport xarajatlarini maqbullashtirish imkoniyati. 
Viloyatning o‘ziga xos va qulay geografik o‘rinlashuvidan samarali foydalangan holda, kelgusida mahsulot 
tannarxidagi 18–23 foizlik logistika xarajatlarini hududiy transport tarmog’ini rivojlantirish orqali sezilarli darajada 
kamaytirish hamda shu yo‘sinda milliy mahsulotlarimizning xalqaro bozorlardagi raqobatbardoshligini yanada 
yuksaltirish maqsad qilib olingan.

Investitsiya samaradorligiga ta’sir etuvchi omillarning ahamiyati
Regressiya modeli koeffitsientlari asosida investitsiya samaradorligiga ta’sir etuvchi omillarning nisbiy 

ahamiyati aniqlanadi. Standartlashtirilgan koeffitsientlar (beta-koeffitsientlar) quyidagilicha: investitsiyalar hajmi 
(0,742) > ishchi kuchi sifati (0,318) > TFP (0,214) > infratuzilma (0,187) > innovatsiya (0,094).

Bu tartiblanish shuni anglatadiki, kapital qo‘yilmalar miqdori boshqa omillardan farqli ravishda sanoat 
mahsulotiga eng kuchli ta’sir ko‘rsatadi. Shu bilan birga, ishchi kuchi malakasi va umumiy omil samaradorligi 
ham muhim ahamiyatga ega.

Investitsiya mablag‘larini optimallashtirish
Ekonometrik tahlil natijalariga asoslanib, Surxondaryo viloyati uchun investitsiya mablag‘larini optimal 

taqsimlash modeli ishlab chiqildi. Model investitsiyalarning iqtisodiy samara berish darajasini maksimallashtirishga 
qaratilgan:

max Σ(βi · Ii)  →  Σ Ii ≤ I_umumiy,  Ii ≥ Imin(i),  ∀i

Bu yerda βi — i-tarmoq investitsiya multiplikatori, Ii — i-tarmoqqa yo‘naltirilgan investitsiya, I_umumiy — 
umumiy investitsiya byudjeti, Imin(i) — i-tarmoqdagi minimal infratuzilmani saqlash uchun zarur investitsiya.

1. Gaz-kimyo va neft-kimyo sanoatiga investitsiyalarni yanada kengaytirish. Ushbu tarmoqlarda multiplikator 
koeffitsiyenti eng yuqori bo‘lib (2,54–2,87), kelajakda qo‘shimcha ulkan investitsiya salohiyati mavjud. Xususan, 
Surxon gaz-kimyo majmuasini kengaytirish va yangi polimer ishlab chiqarish quvvatlarini yaratish tavsiya etiladi.

2. Qishloq xo‘jaligini qayta ishlash sanoatiga alohida e’tibor berish. Model qishloq xo‘jaligini qayta ishlash 
tarmoqlarida investitsiya salohiyatini yanada kengaytirish va yangi bosqichga olib chiqish uchun ulkan iqtisodiy 
zamin mavjudligini namoyish etdi. Viloyatda meva-sabzavot mahsulotlarini qayta ishlash bo‘yicha klasterlar 
tashkil etish ish o‘rni yaratish va aholini bandligini ta’minlashda yuqori multiplikativ samara beradi.

3. Innovatsion infratuzilmani rivojlantirish. Ilmiy-texnika parki yoki texnoparkini tashkil etish sanoat 
korxonalarining innovatsion faolligini oshirishga xizmat qiladi. Tadqiqot natijalari shuni ko‘rsatadiki, innovatsiya 
faolligini 10% ga oshirish sanoat mahsulotini 0,94% ga oshirishga olib kelishi mumkin.

4. Logistika infratuzilmasiga investitsiya. Samarkand-Termiz yo‘nalishidagi temir yo‘l va avtomagistral 
infratuzilmasini modernizatsiya qilish mahsulotlarning bozorga yetkazilish xarajatlarini kamaytiradi va viloyat 
sanoatini yanada raqobatbardosh qiladi.

5. Kichik va o‘rta biznesni moliyalashtirish mexanizmlarini takomillashtirish. Yirik sanoat korxonalari bilan 
yetkazib berish zanjirlarini tashkil etish orqali kichik ishlab chiqaruvchilarni kreditlash dasturlari investitsiyalar 
samaradorligini oshirishga hissa qo‘shadi.

Bashorat modeli: 2024–2027-yillar
VAR modeli asosida 2024–2027-yillarga mo‘ljallangan investitsiya va sanoat mahsuloti hajmi prognozi 

quyidagicha:

5-jadval. 
2024–2027-yillarga mo‘ljallangan investitsiya va sanoat mahsuloti hajmi prognozi.

Yil Investitsiya (mlrd so‘m) Sanoat mahsuloti 
(mlrd so‘m)

O‘sish sur’ati 
(%)

Multiplikativ samara (mlrd 
so‘m)

2024 (prognoz) 1 892,4 8 741,2 9,8 586,4

2025 (prognoz) 2 187,6 9 832,7 12,5 724,8

2026 (prognoz) 2 534,3 11 124,5 13,1 891,2

2027 (prognoz) 2 918,7 12 687,3 14,0 1 043,6

Manba: VAR modeli asosida muallif prognozi. Dastlabki investitsiya hajmi va davlat dasturlari hisobga 
olingan.

X U L O S A  V A  T A K L I F L A R
Ushbu tadqiqotda Surxondaryo viloyati sanoat tarmoqlarida investitsiyalardan samarali foydalanish 

masalasi ekonometrik metodlar yordamida kompleks tarzda tahlil qilindi. Olingan natijalarning umumiy xulosasi 
quyidagilardan iborat:

Ko‘p o‘zgaruvchili regressiya tahlili viloyat sanoatida investitsiyalarning mahsulot hajmiga ta’siri kuchli va 
statistik ahamiyatli ekanligini isbotladi. Elastiklik koeffitsiyenti 0,742 bo‘lib, bu investitsiyalar 10% ga oshirilganda 
sanoat mahsuloti 7,42% ga ortishini bildiradi.

Granger testi bir tomonlama sabab-oqibat aloqasini tasdiqladi: investitsiyalar sanoat mahsulotiga sabab 
bo‘ladi. Bu investitsiya siyosatining samarali bo‘lishi uchun ustuvor ahamiyatga ega.

Tarmoqlar bo‘yicha tahlil gaz-kimyo (2,87), neft-kimyo (2,54) va rangli metallurgiya (2,34) tarmoqlarida 
investitsiya multiplikatori eng yuqori ekanligini ko‘rsatdi.

Johansen kointegratsiya testi investitsiyalar va sanoat mahsuloti o‘rtasida uzoq muddatli barqaror 
munosabat mavjudligini tasdiqladi. ECM koeffitsiyenti -0,412 tizimning zarbalarga nisbatan barqarorligini 
ko‘rsatdi.

Investitsiya samaradorligini oshirishning asosiy yo‘llari: mablag‘larni multiplikator yuqori bo‘lgan 
tarmoqlarga qayta yo‘naltirish; innovatsion infratuzilmani rivojlantirish; logistika xarajatlarini kamaytirish; ishchi 
kuchi malakasini oshirish.

Ishlab chiqilgan bashorat modeli 2027-yilga borib investitsiyalar hajmi 2,9 trln so‘mga yetishi va sanoat 
mahsuloti 12,7 trln so‘mga oshishi mumkinligini ko‘rsatadi. Ushbu ulkan ijobiy natijalarga erishish jarayonida 
investitsiya mablag‘larini strategik jihatdan maqsadli taqsimlash, innovatsion faollikni izchil rag‘batlantirish 
hamda infratuzilmani yanada yaxshilash muhim poydevor bo‘lib xizmat qiladi.

Kelgusida ushbu tadqiqotni kengaytirish yo‘nalishlari sifatida quyidagilarni ko‘rsatish mumkin: investitsiyalar 
va atrof-muhit sifati o‘rtasidagi munosabatni o‘rganish; xorijiy to‘g‘ridan-to‘g‘ri investitsiyalarning mahalliy kapital 
qo‘yilmalarga ta’sirini tahlil qilish; klaster tahlili asosida yangi sanoat zonalarini shakllantirishning iqtisodiy 
asoslarini ishlab chiqish.

